
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

П. Чойжилын орчуулга

	Хавтасны зураг: “Нервы” киноны зураг

	 


АЙДАС

	Барилгын мэргэжилтэн Дмитрий Осипович Ваксин, сүнс дуудахад оролцоод, дөнгөж болж өнгөрсөн явдлаа бодсоор хотоос зусландаа эргэж ирэв.  Тасагтаа ганцаар, хувцсаа тайчиж хэвтэх үедээ (авгай нь гурван эрдэнийн хийдэд очсон юм санж) Ваксин гуай, үзэж сонссон бүхнээ өөрийн эрхгүй санаж эхлэв.  Тэр үдэш чухамдаа сүнс дуудсан ч үгүй, дандаа аймаар юм ярьцгааж өнгөрсөн юм санжээ.  Нэг хүүхэн юу юугүй, гэнэт хүний санаа бодлыг тааж мэдэх тухай ярьж эхлээд, түүний улмаас сүнсний тухай ярианд аяндаа шилжиж, сүнснээс чөтгөр буг ярьж, чөтгөр бугийг амьдаар нь оршуулан булсан хүнийг ярьж билээ... 

	Нэг ноён, авсан дотроо эргэлдэж хөдөлсөн үхдэлийн тухай аймшигтай өгүүллэг уншаад, Васкин өөрөө нэг дийз авчруулаад, сүнстэй яаж үг хэлэлцэхийг хүүхнүүдэд ярьж авга Клавдий Мироновичийнхаа сүнс дуудаж, «Би орон байшингаа эхнэрийнхээ нэр дээр шилжүүлбэл ямар вэ?» гэж асуухад: «Цагаа олбол ер нь сайн» гэж хариулсан байжээ. 

	Ваксин орондоо орох зуур «Энэ хорвоод аймаар...  далдын...  юм олон байдаг ажээ.  Үхдэлүүд ч гайгүй, харин учир битүүлэг нь л аймаар хэцүү байна...» гэж бодов. 

	Шөнийн нэг цаг цохилоо.  Ваксин хажуу тийш эргэж хэвтээд, хөнжлийнхөө доогуур зулын цэнхэр дөлийг шагайв.  Зулын дөл сүүмэлзэн, авга Клавдий Мироновичийн том зураг бүдэг бадаг үзэгдэж байсанд “Хээ одоо энэ бүрэнхийд авгын сүнс үзэгдвэл яана? Үгүй, тэгэх ёсгүй шүү!” гэж бодоод жирсхийв. 

	Чөтгөр буг үзэгдэнэ гэдэг бол мухар сүсэгт, ухвар мөчид хүмүүсийн ухаанд төрсөн хий бодол юм гэдгийг Ваксин мэдсэн мөртөө толгой дээгүүрээ хөнжил нөмрөөд, нүдээ тас анилаа.  Авсандаа эргэлдэж байгаа үхээр талийгаач хадам эх, боож үхсэн нөхөр, усанд орж үхсэн нэг хүүхэн сэтгэлд нь ороод тэр муухай юм бодохоо больё ч гэсэн, санаанаас нь гарч өгөхгүй, улам айдастай сүртэй болж байлаа. 

	Тэгээд Ваксин «Яах нь энэ вэ чөтгөр чинь...  Жаахан хүүхэд шиг ингэж айх гэж...  балай юм!» гэж боджээ. 

	Туурганы цаана цаг «чаг... чаг... чаг» дуугарч, манаач тосгоны хүүр оршуулах газрын сүмийн том хонх цохиод, хонхны дуу аажуухан болж ирээд уйтгар төрөм зүрх шимшрэм байжээ...  Ваксины, нуруу руу хүйтэн оргиж, хамаг бие нь арзасхийгээд, авга нь зургийнхаа жаазнаас гарч ирээд ач руугаа тонгойх шиг, толгой дээр нь нэг юм уухилах мэт санагдаж, тэсэлгүй айжээ.  Айхдаа шүдээ тас зуугаад, амьсгаагаа дарав.  Тэгж байтал онгорхой цонхоор майн цох орж ирээд, орон дээгүүр нь хүнгэнэхэд Ваксин тэсэж чадсангүй хүн дууддаг хонхоо дуугаргав. 

	— Дмитрий Осийвч, was wollen Sie1? гэж хүүхэд хүмүүжүүлэгч авгай, хаалганы цаанаас удалгүй асуув. 

	— Ээ, Резалия Карловна, та юу? Та санаа зовох юу билээ? Гаврил байвал болох сон... гэж Ваксины баярлан хэлэхэд

	— Гаврилыг та өөрөө хот руу явуулсан, Глафира оройноос хойш алга байна... Гэрт өөр хүн байхгүй...  was wollen Sin doch?2 гэхэд нь

	— Дүү минь танд... ингэж...  хэлэх гэсэн юм... үгүй, та зоволтгүй ороод ир л дээ! Энд харанхуй байна...  гэж Ваксины хэлэхэд унтах тасалгаанд нь улаан хацартай бүдүүн Розалия Карловна орж ирээд, хүлээн зогсов. 

	— Дүү минь, суу...  Ийм хэрэг болоод байна гээд «Юу гэж асууя даа, байз» гэж авгынхаа зургийг хяламхийн харж бас сэтгэлээ аажуухан тайвшруулж байгаад:

	— Үнэний нь хэлэхэд би танаас ингэж хүсэх гэсэн юм...  Маргааш хот руу хүн явахаар, түүнд...  нэг юм...  тамхины цаасан хонгио захихыг...  битгий мартаарай...  үгүй, та суугаач! гэжээ. 

	— Цаасан хонгио гэнэ ээ! Болно оо! was wollen Sie nossh3 

	— ich will4... ...Би юу ч will үгүй. Үгүй та суу л даа. Би бас нэг юм бодоодохъё...  гэхэд нь

	— Хүүхэн хүн, эр хүний тасалгаанд зогсож байх эвгүй юм...  Дмитрий Осипыч та чинь... төрхгүй...  томоогүй хүн байна даа.  Би мэднэ ээ...  Цаасан хонгионы төлөө унтаж байгаа хүнийг сэрээдэггүй юм...  Манай мэднэ ээ...  гэж хэлээд, эргэн гарч одов. 

	Түүнтэй ярьсандаа жаахан тайвширсан Ваксин, аймхай, зүрхгүй зан гаргасандаа ичиж, толгой дээгүүрээ хөнжил нөмрөн нүдээ анив.  Арван минут хэртэй гайгүй шиг байснаа өнөөх дэмий юм санаанд нь орж...  нулимаад, нүдээ нээлгүй, чүдэнз тэмтрэн олж, лаа асаавал ч нэмэр болсонгүй. 

	Айж хэлмэгдсэн Ваксинд булангийн цаанаас нэг юм хараад ч байх шиг, авга нь нүдээ ирмээд ч байх шиг үзэгджээ. 

	— Чөтгөр аваачиг, ахиад л дуудахаас даа...  Бие муу байна гэж хэлье...  Дусаадаг эм гуйя, гэж шийдээд хонхоо дуугаргав.  Хариу чимээгүй л байлаа.  Дахиад хонх дуугаргасан чинь хүүр оршуулах газрын хонх түүнд харшлах мэт хангинав.  Тэгэхэд хамаг бие нь хүйт оргиж үнхэлцгээ хагартал айсан Ваксин, унтах тасалгаанаасаа санд мэнд гүйн гарч, бас залбирч, өөрийнхөө аймхайг хараасаар, хүүхэд хүмүүжүүлэгч герман хүүхний тасалгаанд дөнгөж дотуур хувцастайгаа хөл нүцгэн давхиж ороод:

	— Розалия Карловна! хүүе, Розалия Карловна гуай! Та... унтаж байна уу? Би...  ер... бие өвдөөд байна аа...  Эм өгөөч! гэж чичирхийлсэн дуугаар хэлэв. 

	Хариу дуугарсангүй.  Эргэн тойрон нам гүм байсанд. 

	— Би таныг гуйя... Мэдэж байна уу? Гуйя! Ийм нэрэлхүү зангаар яах юм бэ...  Ядаж хүн өвчтэй байхад? Нээрээ та яасан хэцүү хүн бэ? Тан шиг залуу хүн...  гэвэл хүмүүжүүлэгч хүүхэн:

	— Би эхнэрт чинь хэлнэ ээ... Шударгуу хүүхнийг зүгээр байлгахгүй яасан хүн бэ...  Намайг, барон Анцигийнд байхад барон бас надаас чүдэнз гуйх гэж ирсэн.  Манай мэднэ ээ... Ямар чүдэнз авах гэснийг манай дор нь мэднэ ээ, тэгээд баронд... хэлсэн.  Би шударгуу хүүхэн...  гэж хэлэхэд нь

	— Ёох таны шударга мударга ямар чөтгөртөө хамаатай юм бэ? Би өвдөөд...  гэж гуйж байна.  Мэдэж байна уу? Бие муу байна! гэхэд нь,

	— Танай эхнэр чинь шударга сайн хүн, та эхнэртээ хайртай байх ёстой ja?5 Би түүнд муу юм хийх дургүй гэхэд нь

	— Та яасан тэнэг хүн бэ? Мэдэж байна уу? Тэнэг хүн! гээд, хаалганы хатавч түшиж зогсоод, элгээ тэврээд айдсаа гарахыг хүлээж, зул сүүмэлзэн шаазан дотроос авга нь хараад байдаг тасалгаандаа буцаж очих сачий хүрэхгүй, бас хүмүүжүүлэгч авгайн хаалганы дэргэд дан дотуур хувцастайгаа зогсоод байх нь ч ер тун зохимжгүй байлаа.  Гэтэл, яахын ч аргагүй, айдас нь улам ч хүрээд, байшингийн гудамд харанхуй бөгөөд булан бүрээс нэг бараан юм ширтээд байх шиг санагджээ. 

	Ваксин хаалга руу эргэтэл тэр даруй нэг хүн ар талаас, цамцнаас нь дугтраад, мөрөнд нь хүрэх шиг санагджээ. 

	— Чөтгөр аваг... хүүе Розалия Карловна! гэхэд нь хариу дуугарсангүй.  

	Ваксин, хаалга тээнэгэлзүүхэн онгойлгож шагайв.  Өнөөх журамт герман хүүхэн амарлингуй тайван унтаж байв.  Шөнийн жижиг дэн түүний эрүүл чийрэг, тарган биеийг гэрэлтүүлжээ.  Ваксин тасалгаанд нь ороод, үүдний дэргэд байсан авдар дээр сууснаа унтаж байгаа боловч амьд амьтны дэргэд байхдаа дотор нь жаахан уужрах шиг болж, “Муу герман хүүхэн унтаж л байг...  Дэргэд нь сууж байгаад, үүр цайхаар гараад явъя...  Одоо эрт үүр цайдаг шүү дээ...” гэж бодлоо.

	Тэгээд, үүр цайхыг хүлээн авдар дээр хажуулж, гараа дэрлээд, «Чухамдаа айна гэдэг ийм байдаг байж шүү! Боловсролтой ухаантай хүн мөртөө яаж байгаа ч билээ дээ би чинь... чөтгөр бүү мэд! Бүр ичмээр юм...» гэж бодож байсаар, Розалия Карловны шуугиангүй, тогтуухан амьсгалахыг чагнасаар удалгүй бүр сэтгэл амарчээ. 

	Өглөөний зургаан цагт, Ваксины эхнэр мөргөлөөс буцаж ирээд, нөхрөө унтах тасалгаандаа байхгүй болохоор хүмүүжүүлэгч авгайгаас, хөлсний тэрэгний хүнд өгөх задгай мөнгө гуйхаар очив.  Герман хүүхэн дээр ороход нь Розалия Карловна, орон дээрээ халууцсандаа хамаг юмаа ярчхаад унтаж байжээ.  Түүнээс алд хэртэй газар авдар дээр нөхөр нь бөмбийн хэвтээд, гэм зэмгүй хүний байдалтай хэнэг ч үгүй хурхирч байв.  Харахад нөхөр нь хөл нүцгэн, дан дотуур хувцастайгаа ажээ.  Эхнэр нь юу гэж хэлсэн, нөхөр нь сэрээд хэчнээн тэнэгшээр царайтай байсныг бодож үзээрэй.  Би бол тэр байдлыг үзүүлж хүч хүрэхгүй арга мухардлаа. 

Заметки

		[←1]
	 Танд юу хэрэгтэй вэ? (герман)




	[←2]
	 Танд юу хэрэгтэй юм бэ? (герман)




	[←3]
	 Танд өөр юу хэрэгтэй вэ? (герман)




	[←4]
	 Би... хүсэж байна (герман)




	[←5]
	 Тийм үү? (герман)

